
Skatting av fríum bili.

Samandráttur:

Skatta- og avgjaldskærunevndin avgjørdi at broyta avgerðina hjá Kommunalu

Skattakærunevndini fyri árini 2000 og 2001 og geva kæraranum viðhald í, at hann ikki

skal skattast av fríum bili hesi árini, tí kærarin hetta tíðarskeiðið hevur bil, sum verður

mettur at nøkta privata tørvin.

Skatta- og avgjaldskærunevndin avgjørdi harafturat at broyta avgerðina hjá

Kommunalu Skattakærunevndini viðvíkjandi 1999 og geva Toll- og Skattstovu Føroya

viðhald í, at tað er grovt ósketni, at kærarin ikki setti virðið av fríum bili á

sjálvuppgávuna fyri 1999. Harvið er fyrningarfreistin suspenderað, og kærarin skal

skattast av virðinum av fríum bili fyri hetta árið.

Avgerð:

Málslýsing.

Kærarin er høvuðspartaeigari í smápartafelag, sum verður rikið frá hansara privata bústaði.

Felagið eigur m.a. 2 persónbilar, sum standa uttan fyri bústaðin hjá honum, tá teir ikki eru í

brúk.

Toll- og Skattstova Føroya metti, at bilarnir eisini verða nýttir til privata koyring og hækkaði

tí skattskyldugu inntøku hansara fyri 1999, 2000 og 2001 við ávikavist kr. 65.400, kr. 66.500

og kr. 70.200.

Avgerðin varð kærd til Kommunalu Skattakærunevndina, sum gav kæraranum viðhald í, at

álíkningin fyri 1999 var fyrnað, men staðfesti avgerðina hjá Toll- og Skattstovu Føroya

viðvíkjandi árunum 2000 og 2001.

Bæði skattgjaldarin og Stýrið hava kært avgerðina. Skattgjaldarin hevur kært árini 2000 og

2001, meðan Stýrið hevur kært um 1999.

Toll- og Skattstova Føroya.

Toll- og Skattstova Føroya greiðir m.a. frá, at smápartafelagið varð stovnað í 1999 við 1.

roknskaparári frá 1. januar 1999. Frammanundan varð virksemið rikið sum einstaklingavirki,

og tá roknaði skattgjaldarin eginnýtslu av bilarakstri svarandi til virðið av fríum bili.

Sambært Bileftirlitinum og upplýsingunum frá kæraranum hevur hann keypt ein jeep

(skrásettur sum vøruvognur) í februar 2000 frá smápartafelagnum, sum hevur átt bilin í

tíðarskeiðnum 22. november 1999 til 28. februar 2000.

Toll- og Skattstova Føroya vísir á, at kærarin upplýsir, at hesin jeepur/vøruvognur nøktar

allan tørv til privata koyring hjá honum og húski hansara, sum sambært fólkayvirlitinum telur

hann sjálvan, konu og 4 børn - tvey av børnunum hava tó ikki búð heima í øllum

tíðarskeiðnum 1999-2001.

Hesin jeepur/vøruvognur hevur bert 2 setur, gul arbeiðsljós á takinum, og búmerkið hjá

smápartafelagnum stendur á síðuni á bilinum. Toll- og Skattstova Føroya metir ikki, at hesin

jeepur nøktar alla privatu koyringina.

Víðari sigur Toll- og Skattstova Føroya, at kærarin onki nevnir um annan bil til privata nýtslu

áðrenn februar 2000, so tað verður ikki roknað við, at annar bilur hevur verið til privata nýtslu

burturav áðrenn februar 2000.

Toll- og Skattstova Føroya ger galdandi, at sum høvuðspartaeigari hevur skattgjaldarin

avgerandi ávirkan á, hvussu persónbilarnir verða nýttir, og tí verða størri krøv sett, um hann

ikki skal skattast av fríum bili. T.v.s. prógvast skal ella á annan hátt sannast, at bilarnir ikki

hava verið nýttir til privata koyring, eitt nú við koyribók ella annað. Víst verður til

landsskattanevndaravgerð nr. 24/1995.

Av tí, at talan er um vanligar persónbilar (uttan nakað búmerki), sum líkjast nógv frá hinum

arbeiðsbilunum (hava búmerki og líkjast annars arbeiðsbilum) hjá smápartafelagnum og av tí,

at bilarnar eru tøkir við bústaðin hjá skattgjaldaranum, og hann samstundis er

høvuðspartaeigari, gongur Toll- og Skattstova Føroya út frá, at hesir bilar eisini verða nýttir til

privata koyring fyri hann og familju hansara.

Toll- og Skattstova Føroya roknar við, at annar ella báðir persónbilarnir verða brúktir privat

og standa til fría ella partvíst fría nýtslu hjá skattgjaldaranum árini 1999, 2000 og 2001. Tollog

Skattstova Føroya vísir til § 25, stk. 4 í skattalógini. Tað tykist mest sannlíkt, at bilur A,

sum eisini er ein familjubilur, mest verður nýttur til privata koyring, og tí verður skatting av

fríum bili framd eftir vektklassanum fyri hendan bilin.

Sambært Toll- og Skattaráð Føroya er virðið av fríum bili yvir 1301 kg kr. 65.400 í 1999, kr.

66.500 í 2000 og kr. 70.200 í 2001.

Hóast bilur A ikki varð keyptur fyrr enn í september 1999, verður roknað við, at annar bilur

hjá felagnum stóð til partvísa ella fría nýtslu hjá skattgjaldaranum í tíðarskeiðnum, áðrenn

bilur A varð keyptur. Hendan meting er gjørd út frá tí, at í árinum, áðrenn virksemið varð til

smápartafelag, roknaði kærarin eginnýtslu av bilrakstri svarandi til virðið av fríum bili.

Harafturat keypti skattgjaldarin ikki vøruvognin fyrr enn í 2000, t.v.s. at ongin annar bilur var

til privata nýtslu burturav áðrenn februar 2000.

Viðvíkjandi spurninginum um fyrning vísir Toll- og Skattstova Føroya á, at mett verður ikki,

at § 7, stk. 2 í lóg um Toll- og Skattafyrisiting um hækking eftir ætli er galdandi fyri

hækkingar eftir ávísum virðum ella hækkingar av eginnýtsluni av ávísum útreiðslum.

Nevnt verður, at bilur A hevur koyrt umleið 35.000 km, síðani hann varð keyptur í september

1999, og bilur B hevur koyrt umleið 15.000 km síðani august 2000. Bilarnir hava koyrt

umleið 50.000 km uppá 3 ár. Toll- og Skattstova Føroya metir tað ikki verða ósannlíkt, at

privata koyringin hevur verið 30.000 km og vinnuliga koyringin 20.000 km

Avgerðin hjá Kommunalu Skattakærunevndini.

Her er bert tikið við brot úr avgerðini hjá Kommunalu Skattakærunevndini.

“Nevndin leggur til grund, at eitt av skattavaldinum ásett virði fyri m.a. virðið av fríum bili,

soleiðis sum er gjørt í hesum máli, kemur undir ásetingina í § 7, stk. 2, ið fevnir um allar

vanligar metingar, og kann her eisini verða víst til hægstarættardóm í UfR. 1955.812H, sum

staðfesti ta meginreglu, at ein broyting/hækking í álíkningini, sum hevur til endamáls at

javnseta virðisásetingar og uppbýti við tær av líkningarvaldinum í hvørjum einstøkum føri

tilskilaðu upphæddir, ikki fellur uttanfyri ásetingarnar í § 7, stk. 2, smb. eisini Lærebog om

indkomstskat 1985 s. 721.

Tá skattseting skal hækkast eftir ætli er 2 ára freistin í § 7, stk. 2 í skattafyrisitingarlógini

galdandi. Skattavaldið fráboðar hækkingarnar í november 2002, og eru tað tá bert

hækkingarnar fyri 2000 og 2001, sum eru innanfyri áðurnevndu álíkningarfreist.

Skattakærunevndin gevur tí kæraranum viðhald í, at skattavaldið ikki hevur heimild at fremja

hækkingina fyri 1999.

Viðvíkjandi ókeypis nýtslu av bilum felagsins skal nevndin vísa á kap. 3 í skattalógini, § 25 ,

nr. 4 har m.a. er ásett, at til skattskylduga inntøku verður roknað alt tað, sum hin skattskyldugi

í inntøkuárinum hevur lagt inn í peningi ella peningsvirði, herundir ókeypis nýtslu av fastogn

ella leysafæ o.t.

Víst skal eisini verða til Vegleiðingarskriv líkningarráðsins 1996 (s.65), har m.a. verður sagt,

at í § 25, nr. 4 er staðfest, at ókeypis nýtsla av fastogn o.t. er at rokna sum skattskyldug

inntøka. Lógargreinin fevnir um tey fyribrigdi, at arbeiðsgevarin letur starvsfólk nýta t.d. hús,

bilar, telefon, sum hann eigur, heilt ella partvíst ókeypis. Sama er galdandi, har

høvuðspartaeigari frá partafelag hevur ogn til heilt ella partvíst fría nýtslu.

Tær árligu ásettu upphæddirnar eru treytaleyst galdandi, hóast útreiðsla arbeiðsgevarans í

veruleikanum er minni ella størri.

Sambært vegleiðandi ásetingunum frá Toll- og Skattaráðnum er skattligt virði av fríum bili

grundað á eina árliga privata koyring uppá 10.000 km árliga, men kann starvsfólk

prógva/sanna t.d. við koyribók, at privata koyringin er minni enn 10.000 km, kann upphæddin

lækkast lutfalsliga í mun til privatu nýtsluna. Koyring til og frá arbeiðsstaði verður eisini

roknað sum privatkoyring og sum skattskyldug inntøka.

Í vegleiðingarskrivinum er ásett, at um skattgjaldari førir koyribók, sum til fulnar vísir býtið

millum privata og vinnuliga koyring, eigur tað, sum koyribókin vísir, at verða lagt til grund

fyri privatkoyringini. Kann starsfólkið hinvegin prógva/sanna t.d. við koyribók, at privata

nýtslan er minni enn 10.000 km árliga, kann upphæddin lækkast lutfalsliga í mun til privatu

nýtsluna.

Tað skal í hesum sambandi viðmerkjast, at tað er skattgjaldarin, sum skal prógva við t.d.

dagligari førdari koyribók, um hann koyrir minni enn 10.000 km.

Fyri at ein koyriroknskapur kann verða lagdur til grund fyri skattaásetingini, skal koyribókin

verða førd dagliga og innihalda tað, sum kilometurteljarin vísir ávikavist við byrjan av

dagligu koyringini og endan av hesi, at koyringin er býtt millum privata og vinnuliga koyring,

og tá ið tað snýr seg um vinnuliga koyring verður viðmerkt, hvagar koyrt er, soleiðis at

sannast kann, at koyriroknskapurin er rættur.

Ført skal verða fram, at nevndin er av tí áskoðan, at tað altíð eru tey veruligu viðurskiftini,

sum skulu verða løgd til grund fyri eini skattseting, men er tað ikki gjørligt at fáa prógvað ella

á annan hátt sannað veruligu viðurskiftini, sum t.d. við at vísa á dagliga førda koyribók,

soleiðis sum tilskilað er omanfyri, hevur skattavaldið rætt til at gera eina meting um nýtslu.

Talar einki ítøkiligt ímóti tí, hevur skattavaldið rætt til at leggja vegleiðandi ásetingarnar hjá

Toll- og Skattaráðnum til grund fyri skattsetingina (sbr. Lskn. avgerð j.nr. 98S01-0020, nr.

15/1998 frá 7. september 1999).”

................

“Niðurstøða. Tá ið einki er, sum talar ítøkiliga ímóti tí, tekur nevndin undir við

skattavaldinum í rættinum til at gera eina meting av privatu nýtsluni út frá fyriliggjandi

upplýsingum, og at tað ikki er grundarlag fyri at seta til viks ta gjørdu metingina hjá

skattavaldinum yvir tað skattliga virði av privatu koyringini.

Skattakærunevndin fer soleiðis at staðfesta avgerðina hjá T&S viðv. árunum 2000 og 2001,

men fer at geva kæraranum viðhald viðv. 1999 sambært omanfyri standandi viðmerkingum.”

Kæran og grundgevingarnar hjá advokatinum.

Sum grundgeving fyri kæruni av avgerðini hjá Kommunalu Skattakærunevndini vísir

advokaturin á, at talan hevur ikki verið um brúk av fríum bili, at Toll- og Skattstova Føroya

hevur ikki prógvað ella gjørt sannlíkt, at slík privatnýtsla er farin fram. Toll- og Skattstova

Føroya hevur ikki sambært lógarorðingina, forarbeiðnum til lógina og rættarpraksis heimild til

at álíkna borgara fyri slíka nýtslu, uttan at prógv er ført fyri, at nýtslan veruliga er farin fram.

Víst verður á, at virkið hevur sama bústað sum skattgjaldarin, at tvey av børnunum hava

egnan bil, eitt hevur knallert, at hjúnafelagin nýtir almennu bussleiðina, at smápartafelagið

vanliga hevur upp til 14 fólk í arbeiði, og at smápartafelagið hevur nógvar arbeiðsuppgávur

bæði á Streymoynni, í Eysturoynni, í Vágunum umframt í Klaksvík.

Við skrivi frá 20. februar 2004 leggur advokaturin fram 4 váttanir, sum hann metir geva

greiðar ábendingar um, at skattgjaldarin hevur ikki brúkt teir bilar, sum Toll- og Skattstova

Føroya vil verða við.

Víst verður á, at teir dómar, sum eru á økinum, snúgva seg um viðurskifti, har skattgjaldarin

hevur viðurkent at hava eina ávísa privatkoyring við virkisbili, og tá er sjálvandi neyðugt at

hava koyribók fyri vinnuliga virki hansara. Í hesum førinum hevur Toll- og Skattstova Føroya

viðurkent, at teir hava onki prógv um, at privatkoyring er farin fram, men vísa til hugtøk sum

“ábendingar”. Advokaturin metir, at tað er greitt, at hetta heldur ikki løgfrøðiliga.

Kæran hjá Stýrinum.

Við skrivi frá 17. november 2003 kærir Stýrið viðvíkjandi spurninginum um fyrning. Toll- og

Skattstova Føroya viðurkennir, at ein hækking av skattskyldugu inntøkuni, sum er grundað á

virðið av fríum ágóðum, er fevnd av freistini í § 7, stk. 2 í lógini um Toll- og Skattafyrisiting.

Tó skal Toll- og Skattstova Føroya vísa á, at henda freist kann suspenderast, um so er, at

grundin til, at ein røtt skattseting ikki varð gjørd í fyrsta umfari, er, at skattgjaldarin við ikki at

geva upp skattskyldugu inntøkuna, hevur svikað ella um so er, at talan er um grovt ósketni.

Víst verður til TfS 1992 19. ØLD. Í viðmerkingunum verður staðfest, at ábyrgdarstigið (grad

af tilregnelse) hjá skattgjaldaranum er avgerandi fyri, um fyrningarfreistin verður

suspenderað, jbr. TfS 1992, 260.

Skattgjaldarin hevur árini frammanundan 1999 rikið virksemið sum einstaklingavirki, og hann

hevur tá roknað eginnýtslu av bilrakstri svarandi til virðið av fríum bili. Smápartafelagið varð

stovnað í 1999 við fyrsta roknskaparári frá 1. januar 1999. Fyri árið 1999 hevur skattgjaldarin

ikki uppgivið virðið av fríum bili til skattingar. Onki er tó, sum týður uppá, at hann hevur

broytt mannagongd viðvíkjandi nýtslu av bilum frá 1. januar 1999.

Í telefonsamrøðu við Toll- og Skattstovu Føroya, Streymoyar Øki hevur skattgjaldarin

upplýst, at hann hevur havt bil til privata nýtslu burturav síðani 29. februar 2000, tá ein jeepur

varð keyptur frá smápartafelagnum. Onki er upplýst um nakran bil til privata nýtslu áðrenn

hetta, og tí má gangast út frá, at tað ikki hevur verið nakar annar privatur bilur áðrenn februar

2000.

Tá hann hevur uppgivið eginnýtslu viðvíkjandi bili áðrenn 1999 og tá gingið verður út frá, at

mannagongdin viðvíkjandi eginnýtslu viðvíkjandi bili ikki er broytt frá 1. januar 1999, metir

Toll- og Skattstova Føroya, at tað er grovt ósketni, at hann ikki gevur upp virðið av fríum bili

fyri árið 1999. Tí metir Toll- og Skattstova Føroya, at fyrningarfreistin í § 7, stk. 2 í lóg um

Toll- og Skattafyrisiting er suspenderað viðvíkjandi árinum 1999.

Fundur í Skatta- og avgjaldskærunevndini.

Fundur var í Skatta- og avgjaldskærunevndini 16. juni 2004, har kærarin og advokatur

hansara og umboð fyri Toll- og Skattstovu Føroya høvdu høvi at bera áskoðan sína munnliga

fram fyri nevndini.

Á hesum fundi greiddi kærarin m.a. frá, at ongin privatkoyring var farin fram. Orsøkin til, at

hann hevði givið upp virðið av fríum bili í 1998 var, at hann hevði fingið at vita, at tá talan

var um firma, var tað líkamikið um talan var um privatkoyring ella ikki. Hann skuldi skattast

av eginnýtslu av fríum bili óansæð. Tí hevði hann givið hetta upp.

Avgerðin hjá Skatta- og avgjaldskærunevndini.

Staðfestast kann, at skattgjaldarin árini frammanundan 1999 hevur rikið virksemið sum

einstaklingavirki, og at hann tá hevur roknað eginnýtslu av bilrakstri svarandi til virðið av

fríum bili.

Men tá virksemið frá 1. januar 1999 verður umskipað til smápartafelag, gevur hann ikki upp

virðið av fríum bili.

Tá hann er høvuðspartaeigari í smápartafelagnum, og adressa felagsins er samanfallandi við

bústaðin hjá kæraranum, bilarnir standa uttanfyri hansara bústað og eru brúkiligir til privat

endamál, má metast, at kærarin hevur fullan ræðisrætt yvir bilunum. Ein “formodningur” er tí

fyri, at kærarin hevur atgongd til at brúka bilarnar privat. Og sambært rættarpraksis er tað í

slíkum førum hann, sum skal vísa á, at hann ikki brúkar bilarnar, um hann ikki skal verða

skattaður av fríum bili.

Skattgjaldarin vísir á, at bilarnar hjá smápartafelagnum verða ikki brúktir privat. Tvey børn

hava egnan bil, eitt hevur knallert og hjúnafelagin brúkar almennu bussleiðina. Harafturat

vísir hann á, at hann hevur bil, sum nøktar tann privata tørvin. Talan er um ein jeep, sum er

keyptur í februar 2000. Hann hevur 2 setur, er skrásettur sum vøruvognur og hevur gul

arbeiðsljós á takinum.

Hann hevur ikki ført koyribók, og til sannan av, at bilarnir ikki verða brúktir privat, hevur

hann lagt fram váttanir frá hjúnafelaganum, børnunum og starvsfólki hjá smápartafelagnum.

Mett verður tó ikki, at hesar váttanir einsamallar eru nøktandi sum skjalprógv fyri, at bilarnir

ikki hava verið nýttir privat, tí talan er um váttanir frá fólki, sum á hvør sín hátt mugu sigast at

hava felags áhugamál við kæraran.

Men samanumtikið metti Skatta- og avgjaldskærunevndin, at kærarin hevði víst á, at privati

tørvurin á koyring var nøktaður í 2000 og 2001, og at grundarlag tí ikki var fyri at seta hann í

skatt av fríum bili hesi árini.

Viðvíkjandi 1999 metti nevndin, at kærarin hevði ikki víst á, at privati tørvurin var nøktaður,

hetta serliga vísandi til, at hann ongan privatan bil hevði hetta árið. Grundarlag var tí fyri at

seta hann í skatt av fríum bili fyri 1999.

Men sambært § 7, stk. 2 í lóg um Toll- og Skattafyrisiting skal meting eftir ætli verða gjørd

áðrenn 2 ár eru liðin frá tí, at skattaárið gekk út. Broytingin viðvíkjandi árunum 1999, 2000

og 2001 er fráboðað skattgjaldaranum tann 8. desember 2002.

Toll- og Skattstova Føroya, Stýrið viðurkennur, at hækkingin er fevnd av § 7, stk. 2 í lóg um

Toll- og Skattafyrisiting, men vísir á, at tá talan er um svik ella grovt ósketni, verður freistin

suspenderað. Toll- og Skattstova Føroya metir, at talan er um grovt ósketni, at hann ikki hevur

sett virðið av fríum bili á sjálvuppgávuna.

Staðfestast kann, at skattgjaldarin í roknskapinum fyri 1998 hevur tikið við eginnýtslu av olju,

el, telefon og bili. Á sjálvuppgávuni fyri 1999 hevur hann bert sett virðið á fríum el og fríari

telefon. Í 2000 er fríur hiti eisini tikin við.

Skattgjaldarin sigur seg ikki hava frían bil. Men onki er í málinum, sum týðir uppá, at nakað

er broytt viðvíkjandi nýtsluni frá tí, at virkið varð rikið sum einstaklingafyritøka, til tað

gjørdist partafelag. Kærarin átti ongan bil í 1999, og hevur ikki á nøktandi hátt kunnað víst á,

at hann ikki hevur brúkt bilarnar hjá felagnum privat.

Samanumtikið varð tí mett, at talan er um grovt ósketni, at hann ikki hevur givið upp virðið

av fríum bili í 1999. Hetta ger, at fyrningarfreistin verður suspenderað, og tá Toll- og

Skattstova Føroya fremur hækkingina rímiliga skjótt eftir, at hon er vorðin varug við, at hann

ikki er skattaður av fríum bili, er freistin ikki farin.

Skatta- og avgjaldskærunevndin avgjørdi sostatt at broyta avgerðina hjá Kommunalu

Skattakærunevndini fyri árini 2000 og 2001 og geva kæraranum viðhald í, at hann ikki

skal skattast av fríum bili hesi árini, tí kærarin hetta tíðarskeiðið hevur bil, sum verður

mettur at nøkta privata tørvin.

Skatta- og avgjaldskærunevndin avgjørdi harafturat at broyta avgerðina hjá

Kommunalu Skattakærunevndini viðvíkjandi 1999 og geva Toll- og Skattstovu Føroya

viðhald í, at tað er grovt ósketni, at skattgjaldarin ikki setti virðið av fríum bili á

sjálvuppgávuna fyri 1999. Harvið er fyrningarfreistin suspenderað, og hann skal

skattast av virðinum av fríum bili fyri hetta árið.
